AELODAETH YN Y BLAID

Ni all neb fod yn aelod o'r Blaid heb dderbyn a bod
yn barod i hyrwyddo yr egwyddorion a ddatgenir isod,
a thalu ei danysgrifiad blynyddol (o leiaf swllt):

I. Ennill i Gymru yr unrhyw safle a chyfansoddiad
o fewn y gyfundrefn o genhedloedd a elwir yn
Ymerodraeth Prydain ag sydd yn awr yn
feddiant Dominiwn Newfoundland, Canada ac
Awstralia a Deheudir Affrica a Gwladwriaeth
Rydd Iwerddon, etc.

Ennill i Gymru SENEDD, a chanddi awdur-
dod llawn i ddeddfu er budd a mantais Cymru,
ynghyd 4 LLYWODRAETH a fo'n gyfrifol i'r
senedd honno.

II. Sicrhau diogelwch diwylliant, iaith a thraddod-
iadau Cymru trwy roddi iddynt gydnabyddiaeth
ac amddiffyn swyddogol y llywodraeth.

III. Ennill i Gymru hawl i ymaelodi yng Nghyng-
hrair y Cenhedloedd.

At yr Ysgrifennydd,
Swyddfa’r Blaid,
Caernarfon.

Yr wyf yn dymuno ymaelodi ym Mhlaid
Genedlaethol Cymru, yn derbyn yr egwyddorion a’r
amodau a ddatgenir uchod, ac yn amgau’r swm o
£ 3 s. d. fel tal aelodaeth am eleni.

CYMRU RYDD

BRASLUN O BOLISI'R BLAID GENEDLAETHOL

I. BRASLUN O HANES BYR

a. Y GYMDEITHAS GYNT

CyMRODYR oedd y Cymry gynt, yn byw yn yr un wlad ac yn
meddu hawl arni. Ni pherthynai’r “gwele” nac i’r tywysog,
nac i'r pendefig, na ‘chwaith i'r uchelwr. Perthynai'n
hytrach i bawb o bobl rhyddion y genedl, ac ni ellid na’i
ddatod na’i ddwyn gan neb pwy bynnag. Yr un modd y
berthynas waed, a fodolai rhwng pawb a’i gilydd, y
“bonedd” a glymai bob aelod wrth ei gilydd. Buasai teulu,
yn ein hystyr ni heddiw i'r gair, yn ddisgrifiad digon cywir
o’r genedl Gymreig fore. Dyna ydoedd yn ei hanfod, a dyna
a arhosodd am ‘ganrifoedd.

b. DYFOD ANAF ARNI

Yr ergyd enfawr cyntaf a gafodd y bywyd hwnnw oedd
pan laddwyd Llywelyn, yr olaf o’r tywysogion. O’r adeg
honno ymlaen nid oedd unoliaeth bellach yn yr amddiffynfa
Gymreig. Ac er gwaethaf ymdrech unigolion ac uchelwyr,
deuai arferion dieithr i mewn yn gyflymach, ac o hyd yn
gyflymach. Dug yr Arglwyddi Normanaidd, a’u cestyll a’u
cyfraith, y drefn a’r anhrefn fiwdal i'n plith, gan ddifwyno
a difa yr hen gyfundrefn. Bu hyd yn oed y Mynachlogydd
yn help i ddadfeilio’r “llwyth” a’i holl gysylltiadau. Erbyn
adeg Harri VII y mae’n amlwg bod mawr ddirywiad ar y
gyfraith Gymreig, hyd yn oed yn y rhannau mwyaf Cymreig
o Gymru.

¢. EI MALURIO GAN Y DDEDDF UNO

Dyna ydoedd y sefyllfa pan basiodd ei fab, Harri VIII, y
Deddfau Uno. Y rhain a gwblhaodd waith Edward I a’r
Normaniaid, gan roddi’r ergvd mwyaf oll, nid i un agwedd
ar y bywyd gynt, ond i bob agwedd. Gorffennodd ddatod y
llwyth, a’r hen syniad am “fonedd” a “pherchentyaeth.”
Dileodd yr holl gyfraith Gymreig. Tynnodd i lawr yr holl
ragfuriau oedd ganddi yn ddiogelwch bywyd i'r gymdeithas

gyfan ac i bob aelod ohoni. Chwalodd yn chwilfriw hawl
pob gWwr rhydd i'w d¥ a’i dyddyn. Lladdodd yr hen syniad
o gyfrifoldeb, a chododd y fflodiart i raib y “dynion dwad,”
ac i ysbryd cystadleuaeth greulon siopwyr a masnachwyr
Lloegr. Yn awr am y tro cyntaf y daeth rheolau a safonau
bydol marsiandiwyr Lloegr i mewn i fyd sicr a diogel a
thraddodiadol y genedl o werinwyr “bonheddig” a oedd
yng Nghymru.

ch. A CHLWYFO EI HIAITH A’I HYSBRYD

Dygwyd tir oddi ar bawb oll, a dygwyd ef weithiau i'r
farchnad ac weithiau i lys cyfraith—a phob tro oddi wrth
y truan na ddeallai y gyfraith Seisnig newydd. A’r hyn a
ddigwyddodd i dir y llwyth a ddigwyddodd hefyd, yr un
pryd, i dir y Mynachlogydd, sef efallai y bedwaredd ran o
holl dir Cymru. Pa bryd, yn wir, y gwelwyd y fath ladrad,
a’r fath redeg i'r gyfraith?>—y fath gam a’r fath ddioddef?
Yn ben ar y cwbl, ar adeg pan orfodid bron bawb oll i
ymddangos ger bron rhyw lys neu’i gilydd, amddifadwyd
y Cymro o’i hawl gynhenid i ddefnyddio yno, nac yn un
lle cyhoeddus arall, ei iaith ei hun. A fyddai'n ormod
dywedyd mai'r unfed ganrif ar bymtheg a fu'r fwyaf
adwythig o bob un i fwyafrif ein cenedl?

d. RHEIBIO EI CHYFOETH

Wedi uno Cymru 4 Lloegr dan iau anghymarus, cyflymu
i lawr tua’r dibyn ydyw hanes Cymru. Y mae Chwyldro
Diwydiannol y ddeunawfed ganrif ym mhlyg yn y Deddfau
Uno. Y tir a aeth gyntaf yn ysglyfaeth y rheibwyr newydd,
a pharhaodd i'w porfiu a’u pesgi am dros ganrif. Yna, wedi
godro’i gynnyrch ef nes bod ei holl wedd yn wyn, dechreu-
wyd ar y cyfoeth a oedd islaw iddo—y glo a’r haearn, yr
alcam a’r llechi. Tolciwyd yr holl wlad, a’i throi wyneb i
waered, a'i thrychu, a’i harllwys o’i pherfeddion. O ddinas-
oedd Lloegr heigiodd cyfoethogion di-wreiddiau i Gymru
i sugno gwaed o’i gwythiennau, ac ar 6l ymiro yn y braster,
gadawsant hi'n erchyllach ei gwedd nag erioed. Cyfrifir
bod mwy o olud wedi ei godi a’i werthu o Forgannwg a
Mynwy mewn chwarter canrif nag a heliwyd mewn unrhyw

gyffelyb ehangder o dir ar hyd y canrifoedd. A phan oedd
hyn oll yn digwydd, collodd y Cymro yr ychydig ryddid a
oedd yn aros iddo, a disgynnodd yn was, yn gaethwas, neu’'n
olwyn-gocos yn y peiriant lladrad newydd.

e. Y SEFYLILFA HEDDIW

Yn gyntaf, anafu ei gymdeithas fore, yna ei bwrw’'n chwil,
difodi ei gyfraith a’i drefn, a sefydlu un elyniaethus yn ei
lle, sennu ei iaith yn swyddogol, dwyn ei dir a’i drosglwyddo
i'w elyn—dyna'n fras a fu hanes Cymru yn y gorfiennol.
Ffrwyth y canrifoedd hyn o anrhaith ydyw’r Gymru heddiw
a adwaen pob un ohonom—gwlad lle ni ffynna na mén
ddiwydiannau na diwydiannau trymion; lle y mae’r diwyd-
iant pwysicaf oll—Amaethyddiaeth—mewn angeuol berygl,
a lle y mae’r di-waith ddwywaith yn amlach nag yn Lloegr,
a lle y gorfodwyd 400,000 o drigolion y De i ymfudo i d¥
eu hen elyn yn ystod pymtheng mlynedd. Un diwydiant yn
unig a lwydda yng Nghymru heddiw—ei gwaedu o'i gwaed
gorau!

II. ' Y FEDDYGINIAETH
A. YN WLEIDYDDOL—CYMRU RYDD

FE welir, gan hynny, fod y drwg yn ddwfn ac yn estyn dros
holl fywyd ein gwlad. I'w wella, rhaid i'r feddyginiaeth
hithau fynd at y gwreiddiau, a chyffwrdd 4 phob agwedd
ar fywyd. Rhaid iddi fod, mewn geiriau eraill, yn wleid-
yddol ac yn gymdeithasol, a dad-wneud y cwbl a wnaed yma
ers canrifoedd. Heb fod yn wleidyddol ni bydd ganddi na’r
hawl na’r gallu i fod yn effeithiol; heb fod yn gymdeithasol
ni rydd na llun na chynllun i'r Gymru newydd a gyfyd
o'r hen.

STATWS DOMINIWN

A pha un ywr feddyginiaeth wleidyddol? Yr un yn
gymwys, mewn ystyr, ag yn Iwerddon, neu Ganada neu
Awstralia. Hynny vw, geilw am Senedd a fydd ganddi
awdurdod i drefnu’r gymdeithas gyfan, ei diwylliant a’i
dysg, ei diwydiannau oll, a’i chyswllt 4 gwledydd eraill.
Statws Dominiwn ydyw'r enw swyddogol ar yr awdurdod

hwn, ac ni ellir bodloni ar ddim llai na hynny. Ni wna
Ysgrifennydd i Gymru ddim o'r tro, ac ni wna'r mesur o
ddat-ganoli sydd gan Ogledd Iwerddon (Ulster) mo’r tro
chwaith. Tamaid i aros pryd a fyddai’r ddau ar eu gorau,
a pherygl tameidiau bob amser ydyw gohirior pryd. Ni
hawliwn ddim llai na Statws Dominiwn, ynteu, ac ni wiw

i neb gynnig dim arall inni.
\

Y GYMRAEG YN SWYDDOGOL

Yn y Senedd honno fe ddeddfir ar gyfer pob gwedd ar
fywyd, ac fe wneir yr iaith Gymraeg yn iaith swyddogol
yno. A’r un modd drwy'n holl Gyfundrefn Addysg, ac ym
mhob Llys cyfraith drwy Gymru gyfan. Hi ydyw ein
harwydd ni ymysg cenhedloedd y ddaear, ac ni thdl ei
hesgeuluso hi er dim. Hi ydyw anadl ein bywyd, a hebddi
hi nid oes inni fywyd yn wir. Ond pan ddelo hi'n iaith
swyddogol Senedd Cymru, addysg Cymru, cyfraith Cymru,
bydd ei dyfodol yn sicr ac yn ddisglair.

CYMRU AR Y CYNGHRAIR

Dywedwyd gynnau y byddai Llywodraeth Cymru yn pen-
derfynu ei chysylltiad a'r gwledydd eraill. Erbyn hyn y
mae’r mwyafrif o’r cenhedloedd hynny yn danfon cynrych-
iolwyr i Senedd yr holl wledydd, yr hon a elwir—Cynghrair
y Cenhedloedd. Ar hyn o bryd nid oes gan Gymru na llais
na llef yno. Nid oes ganddi leferydd yno, er bod arni
awydd i fynegi ei hagwedd at bynciau sy'n gydwladol. Pe
caffem Ysgrifennydd i Gymru, byddem o hyd heb neb ar y
Cynghrair. Ond gydag Ymreolaeth—neu Statws Dominiwn
—byddai Cymru yno ar yr un tir ag Iwerddon, neu

Ganada, a phob gwlad. Dyna paham y rhoddasom o'r

cychwyn “Gynrychiolaeth ar Gynghrair y Cenhedloedd” ar
ein rhaglen. Hynny a ddengys i'r byd bod dydd caethiwed
Cymru wedi myned heibio.

B. Y FEDDYGINIAETH YN DDIWYLLIANNOL—
CYMRU GYMRAEG

Y MAE'R llywodraeth Seisnig wedi dinistrio bron bob elfen o
unoliaeth cenedlaethol a feddem. Aeth 4'n rhyddid gwleid-
yddol, fel na feddwn mwyach lywodraeth Gymreig; aeth

a'n cyfraith a'n llysoedd, fel na feddwn mwyach gyfundrefn
cyfiawnder Gymreig; aeth a'n hannibyniaeth economaidd,
fel yr ydym bellach yn gaethion Dinas Llundain. Bydd yn
rhaid i ni ad-ennill yr holl bethau hyn o'r dechrau, ail-
adeiladu o’r sylfaen.

Ond y mae gennym un dreftadaeth sydd eto'n aros, un
elfen undod sydd eto'n dwyn Morgannwg a Gwynedd a’u
gwneud yn un o Gonwy i Nedd—a honno yw'r iaith Gym-
raeg. Y mae hon gennym; nid rhaid ei had-ennill na’i hail-
adeiladu o'r sylfaen; nid rhaid ond ei chadw. Hi yw'r praw
amlycaf o'n cenedligrwydd; hi a rydd i ni hawl i le yng
nghynhadledd y cenhedloedd. Hi yw’r mur cadarn y gall
y genedl tu 6l iddo ymnerthu i'r ornest fawr o ail-goncro’r
tiriogaethau coll. '

Os cadwn ein hiaith, dichon i ni ad-ennill annibyniaeth,
adfeddiannu cyfraith, ac ailsefydlu cymdeithas yn ein
gwlad. Ond os collwn hi, collwn yr holl bethau hyn hefyd
gyda hi, oblegid hi yw maen clo pont ein gobeithion. Os
collir hi, ofer a fydd sén am anghyfiawnder llywodraeth
estron; ofer protestio yn erbyn trosglwyddo prawf o Gymru
i Lundain; ofer ceisio achub Cymru o grafangau cyfalafiaeth
Seisnig—oblegid ni fydd Cymru y pryd hynny; “Wales” yn
unig a fydd. A gair haneswyr a daearyddiaethwyr, pobl yn
s6n am orffennol marw ac am fater swrth, yw “Wales”;
“Cymru” yw gair y bywyd i ni.

Y mae, felly, yn ddyletswydd arnom na ellir ei hosgoi i
ddiogelu'r iaith Gymraeg ac i wrthwynebu pob dylanwad
sydd yn ei hanrheithio. Nid o ddiffyg cynllwyn i'w herbyn
yr erys heddiw. Taflwyd holl rym deddfwriaeth, addysg a
masnach Lloegr i'w herbyn. Iaith y gegin gefn ydyw yn ei
chartref ei hun. Ni chlywir hi mewn llys ond fel iaith
estron; nis dysgir ond fel pwnc o ddewis ymysg llawer
mewn ysgol na choleg; nis siaredir gan fwy na hanner ein
pobl. Eto cred arweinwyr addysg ein gwlad ei bod yn
ddiogel, a chlywir gwleidyddion sy'n hoff o ddywedyd
pethau esmwyth mewn eisteddfod a chymanfa yn ymgysuro
bod mwy yn siarad Cymraeg heddiw nag yn amser Glyndwr.

Carreg sylfaen polisi iaith y Blaid Genedlaethol yw Yy
dylai’r iaith Gymraeg fod d@ mantais ar bob iaith arall yn
ei bro ei hun. Megis y mae yn anfantais i fethu siarad

Saesneg yn Lloegr, dylai fod yn anfantais i fethu siarad
Cymraeg yng Nghymru. Megis, hefyd, nad oes angen
unrhyw iaith arall ar y dyn cyffredin yn Lloegr ond Saesneg
i gyflawni holl ddibenion bywyd llawn, mewn crefydd,
addysg, llywodraeth a diwydiant, felly edrychwn ymlaen at
y dydd pan na fydd ar y Cymro cyffredin angen unrhyw
iaith ond Cymraeg o'i grud i'w fedd. Credwn mai porthi
gwanc cenedl wasaidd i'w dyrchafu ei hun yng ngwydd ei
meistres yw ymffrostio bod Cymru’'n ddwyieithog, gan
awgrymu fod cenedl ddwyieithog ddwywaith yn alluocach
na chenedl unieithog. Un iaith sy'n naturiol i fwyafrif
plant dynion, ac un iaith y mae’r mwyafrif yn ei siarad.
Amgylchiadau eithriadol yn unig sy'n gorfodi ail iaith
arnynt. Yr amgylchiadau eithriadol sy'n gorfodi Saesneg
fel ail iaith yng Nghymru yw ein darostyngiad i Loegr.
Unwaith y symudir yr achos, symudir hefyd yr effaith.
Wrth gwrs, bydd galwedigaeth rthai—e.e., ysgolheigion a
diplomatyddion—yn gorfodi gwybodaeth o ieithoedd
arnynt. S6n am y dyn cyffredin, galluog ac analluog, yr
ydym.

Ond rhaid cadw'’r iaith yn fyw heddiw, cyn byth vy daw
yn unig iaith Cymru. Wele, ynteu, rai o'r pethau y dylid
eu gwneuthur heddiw i ddiogelu’r iaith:

i. Dylid ei wneuthur yn amhosibl i neb gael addysg
yng Nghymru heb ddysgu Cymraeg. Tywyllu cyngor
ydyw son am orfodaeth yn y cyswllt hwn. Nid yw neb
byth yn sén am “orfodi” Saesneg yn Lloegr. Pam? Yno,
nid addysg heb yr iaith; os am addysg, yna Saesneg. Yr
un modd yng Nghymru—nid addysg heb yr iaith; os am
addysg, yna Cymraeg.

ii. Dylid dysgu o leiaf bob pwnc celfyddyd trwy
gyfrwng y Gymraeg or ysgol fabanod hyd at gwrs
anthydedd yn y Brifysgol. Gwnai hyn hefyd les mawr i
feddwl y disgybl, oblegid y mae’'n llawer anos celu diffyg
meddwl yn Gymraeg nag yn Saesneg.

iii. Yn ogystal & dysgu'r iaith, dylid rhoi sylw arbennig
i hanes Cymru, fel y bydd yr iaith, fel y graddol feistrolir
hi, yn dyfod yn gyfrwng mynegiant yr ymwybyddiaeth
genedlaethol a feithrinwyd yn y gwersi hanes. Y mae

hyn yn arbennig i'w wneuthur mewn ardaloedd di-
Gymraeg.

iv. Dylid gwneuthur Cymraeg yn bwnc gorfod yn
arholiad matriculasiwn y Brifysgol. Dyna'n unig a
weddai i Brifysgol Cymru.

v. Dylid, yn enwedig yn ardaloedd gwledig Cymru,
ddarparu addysg gwir Gymreig, a gymhwysai’r disgyblion
yn gyntaf dim at fywyd gwlad yng Nghymru. Oblegid
addysg at fywyd ydyw gwir addysg; yng Nghymru, felly,
addysg at fywyd Cymreig ydyw gwir addysg. Y mae
llawer iawn gormod o ddelw dinas Llundain ar ein
cyfundrefn. Yn lle bod yn ardd i dyfu gwladwyr Cymreig,
bu yn ffatri i gynhyrchu dim ond clercod Seisnig.

Hyd yma soniwyd yn unig am yr hyn a ellid ei wneuthur
o fewn yr ysgolion. Ond y mae'n eglur ddigon na all polisi
addysg yn unig ddiogelu hyd yn oed addysg, na pholisi iaith
‘yn unig ddiogelu’r iaith chwaith. Rhaid darparu bywyd
Cymraeg tu allan i'r ysgol a’r coleg y bydd Cymraeg mewn
gwirionedd yn allwedd iddo. Wedi i Gymraeg gael y flaen-
oriaeth mewn ysgol a choleg, damniol hollol a fyddai cynnig
sedd ol iddi yn y byd tu allan. Rhaid iddi fod yn gyfuwch
ei hurddas y tu allan i ysgol a choleg 4'r tu mewn iddynt.
Felly mynnwn

vi. Roddi i'r Gymraeg urddas iaith swyddogol yng
ngweinyddiad y gyfraith yng Nghymru. Urddas y gyfraith
yw'r urddas lleyg uchaf mewn cymdeithas. Dyna paham
v mae o bwys anhraethol cael Cymraeg yn iaith cyfraith
yng Nghymru.

vii. Ni ddylid apwyntio neb i unrhyw swydd dan y
llvywodraeth na than unrhyw awdurdod cyhoeddus yng
Nghymru oni fedro Cymraeg. Yn gyson 4 hyn dylai
Cymraeg fod yn un o ieithoedd swyddogol pob adran o'r
llywodraeth ganol yng Nghymru a phob awdurdod lleol
yng Nghymru.

Y mae’r pethau hyn yn bethau y gellid eu gwneuthur cyn
cael Ymreolaeth, a phrysurent ddydd ei dyfod. Oblegid
adnewyddid y cysylltiad bywiol rhwng Cymru a’i gorffennol
a thorrid iau dylanwadau cyfalafiaeth ddiwydiannol Seisnig
ar feddwl Cymru. Addysg drwyadl Gymreig a Chymraeg
yw porth prydferth Ymreolaeth.

¢. Y FEDDYGINIAETH YN GYMDEITHASOL—
CYMRU GYDWEITHREDOL, neu BERCHENTYAETH

Pe serFypLESID y Blaid Genedlaethol yn y ganrif ddiwethaf,
o'r braidd y buasai’r adran hon ar ei rhaglen o gwbl. Digon
a fuasai dywedyd ei bod am ennill Cymru Rydd a Chymru
Gymraeg. Oblegid mater o wleidyddiaeth a diwylliant yn
unig oedd cenedlaetholdeb y ganrif honno, a Mazzini oedd
ei phroffwyd.

Ond gan mai yn yr ugeinfed ganrif y sefydlwyd y Blaid,
y mae polisi cymdeithasol, neu economaidd, yn rhan ac yn
rhan bwysig o’i rhaglen. Nid digon bellach dywedyd wrth
bobl ein bod am Gymru Rydd a Chymru Gymraeg, y maent
am wybod pa fath Gymru a fynnwn, sut gymdeithas a geir
yn ein Cymru Rydd a Chymraeg, ac ar ba egwyddorion y
bwriadwn ei hadeiladu.

A'r achos pam y mae pobl yn gofyn, ac y mae’n rhaid i
ninnau ateb cwestiwn felly yw, y gwyddys bellach nad yw
rhyddid gwleidyddol a diwylliannol yn ddigon heb ryddid
economaidd. Y bleidlais oedd nod mawr y ganrif ddi-
wethaf. Fe'i cafwyd, ond ni ddaeth y mil blynyddoedd gyda
hi. Nid oedd cyfalafydd nemor llai o deyrn am fod gan
ei weithiwr bleidlais; a chyn bo hir, daeth y gweithiwr
yntau i ddeall nad oedd rhyddid y “ polling booth ” yr éi
iddo bob pedair neu bum mlynedd yn symud dim o gaeth-
iwed y ffatri yr ai iddi bob dydd.

Problem sylfaenol ein hoes ni felly yw adfer i ddynion y
rhyddid cymdeithasol ac economaidd y maent ers canrif
wedi'u hysbeilio ohono. Ond cyn rhoi ateb y Blaid Gened-
laethol, rhaid dangos yn fras pa fodd y digwyddodd yr
ysbeilio hyn. Fe ddigwyddodd trwy fyned holl foddion cyn-
yrchu, yn dir ac yn beiriannau, o ddwylo’r bobl i ddwylo
dosbarth bychan o gyfalafwyr. Yn lle'r tyddynwr, daeth y
tenant a'r gwas ffarm; yn lle eiddo yn y tir, daeth rhent
amdano a chyflog am weithio arno, y rhent yn uchel a’r
gyflog yn isel.

A chyda chrefftwyr yr un modd. Lle or blaen yr oedd
dyn yn grefftwr a chanddo ei weithdy ei hun a holl offer
angenrheidiol ei grefft, bu'n rhaid iddo dan y sistem

newydd fyned yn was cyflog i ffatri cyfalafydd i weithio offer
a pheiriannau ei feistr. Lle, o’r blaen, yr oedd ganddo
eiddo neu feddiant, a bod felly yn ddyn rhydd a chyfrifol,
bellach nid oedd ganddo ddim meddiant ond ei lafur, dim
I'w golli ond ei gadwyn, dim rhyddid na chyfrifoldeb yn ei
waith. Gydag amser dwyshaodd y proses. Aeth mwy a mwy
o eiddo i ddwylo llai a llai o bobl, ac er ceisio cuddio gwir
natur y proses dan gochl pethau fel yswiriant iechyd ac ys-
wiriant y diwaith gan y Llywodraeth (a oedd, wrth gwrs, yn
ufudd wrth y cyfalafwyr, ac yn gwbl fodlon i blastro craciau
cyfalafiaeth), y mae mwyafrif helaeth ein pobl yn gwbl ddi-
amddiffyn o flaen eu meistri economaidd.

Beth, ynteu, yw'r feddyginiaeth? Dywed rhai y gellir
“diwygio’r” gyfundrefn gyfalafol. Ni chredwn hynny am
foment. Nid ei diwygio, ond ei dinistrio sydd eisiau. Trwy
chwyldro o ryw fath yn unig y gellir gosod rhywbeth gwell
yn ei.lle.

Dywed eraill mai’r feddyginiaeth yw parhau’r proses.
“ Gwir,” meddant, “ mai achos trueni dosbarth gweithiol
ein dyddiau ni yw bod eiddo a rheolaeth economaidd yn
nwylo'r ychydig. Ni ddylai hyn fod. Yn nwylor Wladwr-
iaeth yn unig y dylai’r cyfryw bethau fod. Yn ei meddiant hi
y dylai fod holl foddion cynhyrchu’r gymdeithas a rheolaeth
arnynt. Ni cheir gwir welliant nes y daw hynny i ben.”
Neu, mewn geiriau eraill, y feddyginiaeth a gynigir yw
parhau’r proses o roi mwy a mwy yn nwylo llai a llai, nes
o'r diwedd y bydd popeth yn nwylo un, y Wladwriaeth,
h.y., yn nwylo neb.

Y mae’r Blaid Genedlaethol yn ymwrthod a'r ateb hwn,
am nad yw'n cyffwrdd a'r broblem. Fel y gwelwyd, cych-
wyn yr holl drueni oedd dwyn meddiant oddiar y werin, a
cholli ohoni felly yr unig beth sydd yn rhoi gwir ryddid i
ddyn, sef eiddo. Yr unig ddull felly o adfer rhyddid iddo
yw adfer eiddo iddo. Ac felly hefyd y mae’n eglur na wneir
hynny trwy ei wneuthur yn was i'r wladwriaeth. Nid meistr
newydd, ond rhyddid yw’r néd.

Polisi't Blaid Genedlaethol felly a fydd, yng ngeiriau
Mr. Saunders Lewis, Llywydd y Blaid, “gwneuthur
teuluoedd mewn cenedl yn rhydd, yn ddiogel, ac mor an-

nibfnnol ag y galler. Er mwyn peri hynny, rhaid deddfu
a chynllunio i rannu meddiant yn helaeth iawn, oblegid
dyn d chanddo feddiant yn unig a eill fod yn ddyn rhydd.
Dylai meddiant fod wedi ei wasgaru mor helaeth rhwng
teuluoedd y genedl fel na allo na’r wladwriaeth™ (sylwer,
dyna gau allan Ffasgaeth, Comiwnyddiaeth a llawer ffurf
ar Sosialaeth) “ nac unigolyn neu gasgl o unigolion ” (dyna
hefvd gau allan Gyfalafiaeth) “ormesu’'n economaidd ar
deuluoedd gwerin.”

Bydd yn rhaid hefyd amddiffyn Cymru rhag ymosodiadau
economaidd o'r tuallan iddi. Bydd masnach Cymru &
gwledydd eraill yn wastad yn ddarostyngedig i fuddiannau
Cyvmru, a gwaith llywodraeth Gymreig a fydd gofalu na
niweidir y gvfundrefn Gymreig gan gystadleuaeth econ-
omaidd rydd gwledydd eraill. Felly y gellir orau ddatblygu
adnoddau Cymru er ei mwyn ei hun ac er mwyn ei chym-
dogion.

Y teulu, uned svlfaenol pob cymdeithas Gristnogol, a fydd
svlfaen economaidd y genedl, ac 0’i gwmpas ef yr adeiledir
y gvfundrefn gymdeithasol. Ystyr Perchentyaeth yw’r Teulu
a Thy i'r Teulu fyw ynddo. Camp llywodraeth Gymraeg
fellv a fydd cynysgaeddu teuluoedd y genedl d'r adnoddau
angenrheidiol i ddiogelu’r teulu. I'r diben hynny:

i. Fe rennir tir Cymru hyd y mae’n bosibl rhwng
ei phobl, am mai dyna’r math ar feddiant a rydd y
diogelwch a'r sicrwydd mwyaf. A thrwy ddarpariadau
addysg, techneg a chredyd gofelir am fuddiannau
amaethyddiaeth.

ii. Mewn diwydiannau lle na ellir y math personol
ac uniongyrchol hwn o feddiant, ceisir trefnu it
gweithwyr feddiant cynyddol, a thrwy eu hundebau,
ran bendant yn rheolaeth y diwydiant.

iii. Fe ddad-ddiwydiennir Deheudir Cymru i
raddau helaeth, am mai peryglus ac afiach yw pentyrru
gweithwyr ac adnoddau Cymru o fewn cymoedd culion
cvfyng y De. Ni ellir, o safbwynt cytbwysedd a diogel-
wch, fforddio dibyniad mor llwyr ar un diwydiant mawr
fel y diwydiant glo, sydd yn ysglyfaeth rhwydd i
gystadleuaeth gydwladol erwin.

iv. I lanw lle y dad-ddiwydiannu hwn, codir min-
ddiwydiannau newydd, gan ddilyn cyngor Syr Malcolm
Stewart, mai meddyginiaeth Cymru yw creu marchnad
leol i gynhyrchion lleol. Bydd Cymru’'n faes addas iawn
t gynllunio’r datblygu hwn, am nad oes ynddi ar hyn
o bryd ond ychydig or min-ddiwydiannau hyn.
Dibynna bron yn gyfangwbl ar wledydd eraill i gyflawni
ei rhaid.

v. Hyd y gellir, ar yr egwyddor gyd-weithredol yr
ail-adeiledir amaethyddiaeth a diwydiannau gwledig,
ac y cychwynnir y diwydiannau newydd. Ond lle bo
diwydiant oherwydd ei natur yn rhy fawr i'r dull hwn,
fe geisir ei weithio trwy'r awdurdodau lleol yn 6l cyn-
llun Belgiwm, a esbonir ym mhamffled Mr. Saunders
Lewis, “ Local Authorities and Welsh Industries.” Yr
egwyddor yma eto, yw gwasgaru awdurdod a chyfrifol-
deb, am mai dyna warant gorau rhyddid.

Gwelir mai braslun a geir yma, yn cynnwys egwyddorion
yn fwy na manvlion. Y mae hynny o fwriad. Fe erys yr
egwyddorion, ond ni Wyr neb ymha amgylchiadau y gelwir
ar lunwyr y Gymru Newydd i'w cymhwyso.

III. DULLIAU GWEITHIO

a. ETHOLIADAU SENEDDOL. YMLADD DROS
GYMRU YN SENEDD LILOEGR

FE ymLADD y Blaid Genedlaethol etholiadau seneddol gyda'r
bwriad o anfon ei chynrychiolwyr i'r Senedd yn Llundain,
yn blaid annibynnol, a phob cynrychiolydd wedi ymrwymo
i beidio derbyn na swydd nac anrhydedd gan lywodraeth
Lloegr. Byddant yno i wasanaethu Cymru, a Chymru'n
unig. Dadleuant ei hawl i'w rhyddid, amddiffynant ei
hiaith a’i diwylliant, achubant gam ei gweithwyr, a
thraethant ei neges ar goedd byd. Pery hyn cyhyd ag y bydd
cynrychiolaeth o Gymru yn Senedd Lloegr yn anghen-
rheidiol.

b. ETHOLIADAU LLEOL. ACHUB CYMRU TRWY'R
AWDURDODAU LLEOL

Y mae’r Blaid Genedlaethol yn sylweddoli fod gan
-



Gymru eisoes radd o ymreolaeth yn ei hawdurdodau lleol.
Polisi’r Blaid Genedlaethol felly yw nid yn unig ceisio
rhyddid llawnach yn Senedd Lloegr, ond dangos y gall
Cymru ddefnyddio’r gradd o ryddid sydd ganddi eisoes i
ddibenion cenedlaethol. I'r graddau y dangosir hynny yng
Nghymru vy gellir dadlau ein hawl yn Llundain.

Y mae eisoes yn bod Gyngor Datblygu Cenedlaethol
Cymreig (y bu'r Blaid am dair blynedd yn taer annog ei
sefydlu). Nid yn unig y mae gan bob awdurdod lleol yng
Nghymru hawl i fod yn aelod ohono, ond fe'u gwahoddir
i ymaelodi ynddo. Hyd vn hyn, anfoddhaol iawn a fu'r
ateb i'r gwahoddiad. Gwell a fu gan y gwahanol awdur-
dodau ymgiprys am ffafrau i'w hunain gan y llywodraeth a
chan ddiwydiannwyr Seisnig a thramor, nag ymuno i'i
gilydd er mwyn budd Cymru yn gyffredinol. Y mae'n
.amlwg bellach mai mewn undeb yn unig y mae nerth a
gobaith Cymru. Erfyniwn ar holl awdurdodau lleol Cymru
ddeall mai'r flordd sicraf o'u hachub eu hunain yw trwy
achub Cymru, ac y gallant heddiw osod sylfeini diogelwch
a llwyddiant trwy ymuno 4'r Cyngor Datblygu Cenedlaethol.
Bydd yn bolisi gan y Blaid annog hyn yn gyson ar yr holl
awdurdodau lleol, ac ymladd etholiadau lleol i'r diben
hynny. Fellyy ceir cnewyllyn Senedd Economaidd i Gymru.

Y mae heddiw o fewn gallur awdurdodau lleol trwy
Gyngor Datblygu felly gychwyn ailadeiladu bywyd Gymru.
Dengys pamffled Mr. Saunders Lewis, Llywydd y Blaid,
“ Local Authorities and Welsh Industry,” pa fodd y mae
gwneuthur hynny, sef trwy

FYRDDAU CYDWEITHREDOL CYHOEDDUS

Y mae’r rhai hyn yn bod yn Belgiwm. Nid dyfais newydd
amhrofedig, ond cynllun sydd yn gweithio’'n llwyddiannus
ers dros hanner canrif ydyw, y gellid yn hawdd ei gym-
hwyso at Gymru.

Deuai ag egwyddor i mewn i ddiwydiant Gymreig, yr
egwyddor o berchenogaeth gyhoeddus (gan yr awdurdodau
lleol yn bennaf) a rheolaeth gydweithredol mewn diwyd-
iant, eto heb fonopol gwladwriaeth ac heb beryglon hysbys

masnachu uniongyrchol gan awdurdodau 1lleol. (Am
fanylion pellach, ymholer &’'r pamffled ei hun. Fe'i ceir o
Swyddfa’r Blaid, Caernarfon.)

Trwy Fyrddau Cydweithredol Cyhoeddus felly, gellid
codi diwydiannau Cymreig yng Nghymru i gyflenwi holl
ofynion yr awdurdodau lleol. Gwyddys eu bod yn gwario
symiau anferth bob blwyddyn ar nwyddau at wahanol ddi-
benion addysg, tai, ffyrdd, etc. Eu cyllideb hwy yw'r unig
gyllideb genedlaethol cwbl Gymreig a feddwn yn awr. Onid
naturiol felly yw i'r awdurdodau Cymreig hyn gyflenwi eu
rheidiau o Gymru? Ar hyn o bryd, nid yw Cymru yn cyn-
hyrchu’r holl nwyddau angenrheidiol; fe'u prynir felly yn
Lloegr. Onid gan Gymru y mae’r hawl gyntaf i’r farchnad
hon? Ac onid gwych o beth a fyddai pe bai'r awdurdodau
lleol Cymreig trwy Fyrddau Cydweithredol Cyhoeddus o'r
math hwn yn cychwyn diwydiannau Cymreig a chanddynt—
eu hawl naturiol—farchnad ddiogel yng Nghymru?

Gellid yn hawdd gymhwyso yr un egwyddor at gyflenwad
dWr a thrydan, ac at drafnidiaeth.

Ond gellid hefyd ei gymhwyso i raddau helaeth at y
maes glo. GWyr pawb mai problem fawr Cymru yw creu
gwaith ar gyfer y 50,000 o leiaf na chant byth eto waith,
dan yr amodau presennol, yn y diwydiant glo. Unig obaith
y diwydiant hwnnw yw datblygu rhyw broses o gael olew
or glo. Yn lle bod y diwydiant hwn yn myned i ddwylo
cyfalafwyr Seisnig; nad yw Cymru yn golygu dim iddynt, ac
a'i llywodraethai o Lundain, dyma gyfle i genedl y Cymry,
trwy eu hawrdurdodau lleol eu hunain, ei ennill yn eti-
feddiaeth i'r genedl.

Ymbhlith y pethau eraill y byddai'n bolisi gan y Blaid
Genedlaethol eu hannog ar y Cyngor Datblygu Cened-
laethol a fyddai FFORDD GANOL NEWYDD, i gydio
Gogledd a De, a gwneuthur Cymru yn wir uned econom-
aidd. Nid Pont dros Afon Hafren i gysylltu Deheudir
Cymru yn nes wrth Fryste a Llundain, ond ffordd ganol i'w
gysylltu wrth ganolbarth a gogledd Cymru—dyna’r wir
gymwynas.

Gwasg Gee, Dinbych.



